
YENGIL SANOAT 
KORXONALARINI 
RIVOJLANTIRISH VA EKSPORT 
IMKONIYATLARINI OSHIRISH 
YO‘LLARI
K. M. Umarkulov
I.f.n., University of Business and Science
Iqtisodiyot kafedrasi dotsenti

Annotatsiуa: Maqolada yengil sanoatning o‘ziga xos xususiyatlari, mahsulot ishlab chiqarish va eksport munosabatlari, 
korxonalarining eksport imkoniyatlari, mahsulot raqobatbardoshligiga va korxonaning ijobiy imidjiga ta’sir ko‘rsatuvchi 
omillar to‘g‘risida batafsil nazariy va amaliy jihatdan tahliliy materiallar bayon etilgan. O‘z o‘rnida, korxonalarini rivojlanti-
rish va raqobat ustunliklaridan samarali foydalanish yo‘llari borasida taklif va tavsiyalar ishlab chiqilgan.

Kalit so‘zlar: eksport, import, tashqi savdo, yengil sanoat, to‘qimachilik, raqobat, ishlab chiqarish, mahsulot raqobatbar-
doshligi.
Abstraсt: The article describes the specific characteristics of light industry, product production and export relations, export 
opportunities of enterprises, factors affecting product competitiveness and the positive image of the enterprise, detailed 
theoretical and practical analytical materials. Instead, suggestions and recommendations were developed regarding 
ways to develop enterprises and effectively use competitive advantages.

Keу words: export, import, foreign trade, light industry, textile, competition, production, product competitiveness.
Аннотация: В статье описаны особенности легкой промышленности, производство продукции и экспортные связи, 
экспортные возможности предприятий, факторы, влияющие на конкурентоспособность продукции и положи-
тельный имидж предприятия, подробные теоретические и практические аналитические материалы. Вместо этого 
были разработаны предложения и рекомендации относительно путей развития предприятий и эффективного 
использования конкурентных преимуществ.

Ключевые слова: экспорт, импорт, внешняя торговля, легкая промышленность, текстильная промышленность, 
конкуренция, производство, конкурентоспособность продукции.

K I R I S H
O‘zbekistonda yengil sanoatning to‘qimachilik, tikuv-trikotaj, charm-poyabzal va mo‘ynachilik tarmoqlarini 

rivojlantirish, ishlab chiqarilayotgan tayyor mahsulotlaming turlari va assortimentini kengaytirish, shuningdek, 
tarmoq korxonalarining investisiya va eksport faoliyatini har tomonlama qo‘llab-quvvatlash bo‘yicha kompleks 
chora-tadbirlar amalga oshirilmoqda.

Jahon bozorlaridagi raqobatning kuchayishi, texnologiyalarning rivojlanishi va xorijiy ishlab chiqaruvchilar 
tomonidan mahsulot ishlab chiqarish xarajatlarining kamaytirilishi ushbu soha korxonalarini rivojlantirish 
bo‘yicha qo‘shimcha chora-tadbirlar ishlab chiqilishini talab etmoqda.

Ayniqsa, yengil sanoat korxonalarining barqaror rivojlanishini ta’minlash, mahalliy xom ashyoni chuqur 
qayta ishlash orqali birinchi navbatda tashqi bozorlarda raqobatbardosh bo‘lgan yuqori qo‘shilgan qiymatga 
ega to‘qimachilik, tikuvtrikotaj, charmpoyabzal va mo‘ynachilik mahsulotlari ishlab chiqarishni diversifikatsiya 
qilish va kengaytirish, shuningdek, salohiyatli xorijiy investorlar jalb qilinishi rejalashtirilmoqda.

T A D Q I Q O T  M A V Z U S I  B O ‘ Y I C H A  A D A B I Y O T L A R  S H A R H I
Sanoat korxonalari raqobatbardoshligini oshirishning nazariy asoslari, iqtisodiy mohiyati va ilmiy jihatlari 

Ansoff I., Druker P.F., Kaplan R., Kouplend T., Koller T., Murrin Dj., Norton D. kabi uzoq xorij iqtisodchi olimlari 
tomonidan o‘rganilgan. 

Mustaqil Davlatlar Hamdo‘stligi mamlakatlarida sanoat korxonalari raqobatbardoshligini oshirish masalalari 
Arxipov V.M.,Barngols S.B., Bogataya I.N., Buxalkov M.I., Joglina E.V., Ilina L.YU., Kleyner G.B., Kovalev V.V., 



Marushkov R.V., Rayzberg B.A., Savitskaya G.V., Sosnenko L.S., Temnova N.K., SHeremet A.D. tomonidan 
tadqiq etilgan. 

Sanoat ishlab chiqarish, shuningdek, yengil sanoat korxonalarini rivojlantirish, raqobatbardoshligini oshirish 
muammolari mahalliy iqtisodchi olimlar – Iskandarov I.I., Tursunxodjayev M.L., Bekmurodov A.SH., Boltaboyev 
M.R., Salimov B.T., Maxmudov N.M., Qodirov A.M., Pardayev M.Q., Nurimbetov R.I., Burxanov A.U., Tillyaxod
jayev A.A., Umarova G.G‘. tomonidan qisman tadqiq etilgan.

T A D Q I Q O T  M E T O D O L O G I YA S I
Tadqiqot davomida tizimli tahlil, sintez, statistik guruhlash va taqqoslama tahlil, abstraktmantiqiy fikrlash, 

ekspert baholash kabi usullardan foydalanilgan.

T A H L I L  V A  N A T I J A L A R
Ma’lumki, yengil sanoat  bu yuqori ilmtalab qiluvchi sanoat bo‘lib, u uchta asosiy guruhga bo‘linadigan 20 

dan ziyod kichik tarmoqlar mavjud:

● to‘qimachilik sanoati, shu jumladan zig‘ir, paxta, jun, ipak, trikotaj mahsulotlari.

Bunga zig‘ir, jun va boshqa xom ashyoni dastlabki qayta ishlash, to‘quv bo‘lmagan materiallarni ishlab 
chiqarish, naqshli va trikotaj mato ishlab chiqarish, to‘qimachilik anjomlari va shu kabilar kiradi;

● kiyim sanoati;

● teri, mo‘yna va poyabzal sanoati.

Yengil sanoat mahsulotlari nafaqat istemol tovarlari sifatida ishlatiladi, balki oziq-ovqat sanoati, mashina-
sozlik va boshqa sohalarda ham xom ashyo va yordamchi materiallar sifatida ishlatiladi. Eng katta ulush yengil 
sanoatning to‘qimachilik va tikuv-trikotaj tarmoqlariga to‘g‘ri keladi. 

So‘nggi yillarda O‘zbekistonda yengil sanoatning to‘qimachilik, tikuv-trikotaj, charm-poyabzal va 
mo‘ynachilik tarmoqlarini rivojlantirish, ishlab chiqarilayotgan tayyor mahsulotlarning turlari va assortimentini 
kengaytirish, shuningdek, tarmoq korxonalarining investitsiya va eksport faoliyatini har tomonlama qo‘llab-quv-
vatlash bo‘yicha kompleks chora-tadbirlar amalga oshirilmoqda.

Ko‘rilgan choratadbirlar respublikada paxta tolasi eksportidan voz kechilib, uning o‘rniga paxtadan tayyor-
langan yuqori qo‘shilgan qiymati tovarlar eksporti yo‘lga qo‘yildi. Jumladan, 2022yilda umumiy qiymati 1 613,5 
mln. AQSh dollariga teng bo‘lgan paxtadan yigirilgan ip, 644,9 mln. dollarlik tayyor trikotaj va to‘qimachilik 
mahsulotlari, 242,8 mln. dollarlik naqshli mato, 131,6 mln. dollarlik gazlamalar, 78,1 mln. dollarlik ipak va ipak 
mahsulotlari, 42,1 mln. dollarlik gilam mahsulotlari eksport qilindi [6]. Vaholanki, 1991yilgacha Respublikada 
paxta tolasini qayta ishlash 10 %, mahsulotni eksport qilish 7,7 mln.dollardan oshmagan.

Jahon bozorlaridagi raqobatning kuchayishi, texnologiyalarning rivojlanishi va xorijiy ishlab chiqaruvchilar 
tomonidan mahsulot ishlab chiqarish xarajatlarining kamaytirilishi ushbu sohalarni rivojlantirish bo‘yicha 
qo‘shimcha chora-tadbirlar ishlab chiqilishini talab etmoqda.

Yengil sanoatning jadal va barqaror rivojlanishini ta’minlash, mahalliy xom ashyoni chuqur qayta ishlash 
orqali birinchi navbatda tashqi bozorlarda raqobatbardosh bo‘lgan yuqori qo‘shilgan qiymatga ega to‘qimachilik, 
tikuvtrikotaj, charmpoyabzal va mo‘ynachilik mahsulotlari ishlab chiqarishni va eksportni diversifikatsiya qilish, 
shuningdek, salohiyatli xorijiy investorlarni jalb etish muhim ahamiyat kasb etadi. 

Hozirgi vaqtga kelib, butun dunyoda yengil sanoat eksportni amalga oshirish bo‘yicha iqtisodiyotning 
yuqori reytingga ega bo‘lgan tarmoqlaridan biri bo‘lib turibdi. Bu soha eksport tovarlar nomenklaturasida yigi-
rilgan ip-kalavadan tortib tayyor mahsulotgacha bo‘lgan keng tarmoqni o‘z ichiga olgan. Shu nuqtai nazardan 
sohaning eksport potensiali salmoqli o‘ringa ega bo‘lib, uning rivojlanish yo‘nalishi mavjud strategik investor, 
jahon bozori kon’yunkturasi, biznes rejaning samaradorligi, kadrlarning eksport ishlab chiqarish talablariga 
muvofiq kelishiga bog‘liqdir. 

Yevropada paxta tolasini qayta ishlashda xarajatlarning doimiy oshib borishi va yerlarning qimmatligi, u 
yerda bunday sanoat korxonalarining kamayishi jarayoniga sabab bo‘lmoqda. Ushbu omillar sabab G‘arbiy 
Yevropalik investorlarni O‘zbekistonga jalb qilish imkoniyatlari bir muncha kengdir.

To‘qimachilik va yengil sanoatning boshqa tarmoqlarida ana shu paxta xom ashyosini yanada chuqur 
qayta ishlashni ta’minlash, bo‘yalgan ipkalava, trikotaj polotnosi va matolar kabi tayyor mahsulotlarni xorijiy 
mamlakatlarga eksport qilish, keyinchalik, zamonaviy texnologiya va dizaynni faol o‘zlashtirish asosida, tayyor 
to‘qimachilik mahsulotlari ishlab chiqarishda ulkan samaraga erishish mumkin. 

Mamlakatimizda ishga solinmagan yana ko‘plab zahira va imkoniyatlar mavjudligiga birgina shu misol aso-
sida ishonch hosil qilish mumkin. Bu o‘rinda gap, avvalo, dastlabki xom ashyoni va yarim tayyor mahsulotlarni 



yanada chuqur qayta ishlash texnologiyalarini joriy etish, buning yengil sanoat tarmoqlarida yangi kompleks va 
korxonalar tashkil etish, shuningdek, jahon va mintaqa bozorlarida, ichki bozorimizda xaridorgir bo‘lgan tayyor 
to‘qimachilik, charm-poyabzal ishlab chiqarishni yo‘lga qo‘yish haqida bormoqda. 

Albatta, bu kabi ulkan maqsadlarga erishishda to‘qimachilik korxonalari faol marketing siyosatini yuritishi, 
samarali marketing tadqiqotlarini o‘tkazish asosida xorijiy bozorlarda raqobatdosh bo‘lgan mahsulotlar ishlab 
chiqarishni taqozo etadi.

Korxonaning salohiyati to‘g‘risida ma’lumot to‘plashning eng maqbul usuli bu yo‘nalishlarning barchasini 
tizimli ravishda ko‘rib chiqishdir. Bunda miqdoriy ko‘rsatkichlarning manbai sifatida ish hujjatlari va statistika 
ma’lumotlaridan foydalaniladi.

Mamlakatimizdagi yengil sanoat va to‘qimachilik korxonalarining eksport imkoniyatlarini tahlil qilish bugungi 
kundagi asosiy vazifalardandir. SHuning uchun quyidagilarga alohida e’tibor qaratish muhim: 

1. Ishlab chiqarishda raqobat ustunliklaridan foydalanish. Respublikadagi yengil sanoat va to‘qimachilik 
korxonalarining raqobatbardoshliligini belgilovchi eng muhim omillar ularning mahalliy resurslarga 
egaligidadir: paxta, ishchi kuchi, energiya resurslari, bu esa ishlab chiqarish xarajatlarini katta miqdorda 
tejashga imkon beradi va buning hisobiga xorijiy bozorlarda narx strategiyalarini amalga oshirishda 
birmuncha afzalliklar yaratadi. 

2. Mahsulot raqobatbardoshligini sifat va miqdoriy ko‘rsatkichlari bo‘yicha ustuvorlik mavjud:

● xom ashyo, ishchi kuchi va energiya resurslariga xarajat nuqtai nazaridan raqobatbardosh; 

● O‘zbekiston to‘qimachilarining qo‘shni davlatlar bozorlarida ijobiy mavqega egaligi (an’anaviy ishbilar-
monlik aloqalari va kup yillik yaqindan xamkorlik); 

● raqobatbardoshlikning yuqoriligi rivojlangan transport infrastrukturasi bilan ta’minlanadi. O‘zbekiston 
dengizga chiqish yo‘li bir muncha qiyinroq bo‘lsa-da, temir va avtomobil yo‘llari tarmog‘ining rivojlanish 
darajasi (87 foizi asfaltlangan) to‘qimachilik mahsulotlari ishlab chiqaradigan rivojlanayotgan ko‘pgina 
mamlakatlarga nisbatan ancha rivojlanishga egadir. 

Miqdoriy maqsadlar quyidagilardan iborat bo‘lishi zarur: 

● sotuv va sotuv bozorining ma’lum bir soxasida aylanmani yirik chakana savdo orqali bozordagi ulushni 
ko‘paytirish; 

● Yevropa hamjamiyatining yirik bozorlari uchun sotuv bo‘yicha hamkorlarni va mahsulot bo‘yicha mene-
jerlarni yollash; 

● vositachilik va reklama xarajatlarini kamaytirish; 

● qo‘shimcha transport va moddiy zahiralarini yo‘lga qo‘yish. 

Sifat maqsadlari: 

● potensial buyurtmachilar orasida qozonilgan ijobiy obro‘ni va nufuzini yaxshilash; 

● asosiy buyurtmachilar uchun to‘liq servis kontseptsiyalarini joriy qilish; 

● mehnat jamoasining sotuv bo‘yicha motivatsiyalarini yaxshilash; 

● ishlab chiqarish bo‘limida ta’minotni tashkil qilishning marketing boshqaruvini yaxshilash; 

● sifatli tovarni yaratish. 

Xorijiy bozorlarda o‘zbek to‘qimachilarining raqobatbardoshligini oshirish uchun ishlab chiqarilayotgan 
mahsulotning sifat va miqdoriy xarakteristikalarini ta’minlash va eksport mahsulotlari ishlab chiqaruvchi korxo-
nalar uchun ijobiy imidj yaratish lozim. 

Mahsulotning raqobatbardoshligiga va korxonaning ijobiy imidjiga ta’sir ko‘rsatuvchi omillar: 

● mahsulot sifati; 

● taklif kilingan narxlar; 

● sotuvni tashkil qilish; 

● ishonchlilik; 

● shikoyatlar bilan ishlash; 

● buyurtmachilarga malakali xizmat ko‘rsatish.



X U L O S A  V A  T A K L I F L A R
Qayd etish zarurki, yengil sanoat mahsuloti raqobatbardoshligini oshirishda sifat menejmenti mexanizmini 

rivojlantirishga ustuvor ahamiyat qaratish kerak. Korxonaning muvaffaqiyatli ishlashi, avvalo uning iste’mol-
chilariga bog‘liqdir. Shu boisdan, har qanday tadbirkorlik faoliyati bozorni tahlil qilish va mijozlarning ehtiyo-
jini o‘rganishdan boshlanishi kerak. Shu bilan birga, ideal variant  iste’molchilarning istaklarini oldindan ko‘ra 
bi lishdir.

Iste’molchilarning talablari va tashkilot faoliyatidan manfaatdor bo‘lgan boshqa tomonlar (aksiyadorlar, 
ta’minotchilar, davlat organlari, butun jamiyat) ning ehtiyojlariga ham baravar yondoshuvni ta’minlash zarur.

Yengil sanoat mahsuloti raqobatbardoshligini oshirishda rahbariyat ko‘magisiz salmoqli natijalarga erishish 
mushkul. Tashkilot rahbarlari ishlab chiqarish faoliyatining asosiy yo‘nalishlarini, maqsadlarini, shuningdek, 
ularni amalga oshirish usullarini belgilashadi. Ular shunday shartsharoit yaratishlari lozimki, xodimlar nafaqat 
rahbariyat buyruqlarining ijrochisiga, balki ishlab chiqarish masalalarini hal etishda manfaatdor qatnashchilarga 
aylanishlari lozimdir.

Xodimlarni jalb qilish, amalda har bir xodimning boshqaruv qarorlarini ishlab chiqish va amalga oshirishda 
muntazam ishtirok etishini bildiradi. Bunday imkoniyat kishilarda ijodiy mehnatga undaydigan mas’uliyat va 
ishtirokchilik hissini uyg‘otadi, bu esa pirovardnatijada tashkilot samaradorligini oshiradi. Korxona rahbariyati 
xodimlar maqsadi tashkilot maqsadiga imkon qadar hamohang bo‘lishiga harakat qilishi lozim. Bunda moddiy 
va ma’naviy rag‘batlantirish katta ahamiyatga egadir 

Bundan tashqari, yengil sanoat korxonalarini yanada rivojlantirish uchun, avvalo, quyidagi ishlarni amalga 
oshirish zarur:

● mamlakatimizda mavjud ishlab chiqarish quvvatlaridan foydalanish darajasini oshirish;

● bugungi kunda to‘xtab turgan ishlab chiqarish quvvatlarini tiklash;

● yangi moddiy-texnika bazasini barpo etish;

● yangi tashkil etilayotgan korxonalar faoliyati uchun qulay shart-sharoitlar yaratish;

● kichik korxonalar sonini yanada ko‘paytirish va ularni tashkil etish chora-tadbirlarini rag‘batlantirish.

● import o‘rnini bosuvchi tayyor mahsulotlar ishlab chiqarishga yo‘naltirilgan mahalliylashtirish dasturini 
jadal sur’atlar bilan rivojlantirish.

